
2025eko IRAILAREN 20an EGINIKO EZ OHIKO BILKURAREN AKTA 
 
 
Asteasuko Udaletxeko Pleno Aretoan, 2025eko irailaren 20an, eguerdiko 12.00etan, 
Maria Pilar Legarra Cortajarena Alkate anderearen Lehendakaritzapean, behean 
aipatzen diren Zinegotziak bildu ziren: 
 
ALKATE ANDREA:  Maria Pilar LEGARRA CORTAJARENA (Asteasu Batuz, AB) 
 
ZINEGOTZIAK: Larraitz ALKORTA AIZPURUA (Asteasu Batuz, AB) 

Pedro Maria IZAGIRRE SARASOLA (Asteasu Batuz, AB) 
Aitor USANDIZAGA IZAGUIRRE (Asteasu Batuz, AB) 
Amaia AGIRRE ARRASTOA (Asteasu Batuz, AB) 
Xabier ROTETA ERKIZIA (Asteasu Batuz, AB) 
Iosu ARRIKARTE OTEGUI (Asteasu Batuz, AB) 
Iosu OMEÑACA ALCORTA (Asteasu Batuz, AB) 
Aitziber EGAÑA CALLEJO (EAJ/PNV) 

 
BITARTEKO IDAZKARIA: Jon Gil Beltza. 
 
Ezin direla etorri aurretik adierazi dute:  
 
Alkate andreak, goian adierazitako orduan, irekitzat ematen du Udal Osoko Bilkura: 
 
 

GAI ZERRENDA: 
 
 
1. Maria Pilar Legarra Cortajarena andreak udal honetako alkate eta zinegotzi 

karguei uko egitea. 
 
 

…/… 

LEHENENGO PUNTUA 
 
 
MARIA PILAR LEGARRA CORTAJARENA ANDREAK UDAL HONETAKO ALKATE 
ETA ZINEGOTZI KARGUARI UKO EGITEA. 
 
 
Bitarteko Idazkariak hitza hartu du. 
 
Asteasuko Udaleko Alkate – Presidentea den MARIA PILAR LEGARRA 
CORTAJARENA andreak idazki bat sinatu du (sarrera-erregistroa: 722 zk.; data: 
2025/09/15). Idazki horren bidez, udal honetako alkate-karguari uko egiteko erabakia 
azaldu du, eta adierazi du, halaber, uko egiten diola ere zinegotzi izateari. 
 
2023ko ekainaren 17an zinegotzi eta Alkate – Presidentea karguetaz jabetu zen, 2023ko 
maiatzaren 28an izandako azken toki-hauteskundeen ondorioz Udal hau eratu zenean, 
eta ASTEASU BATUZ hautagai-zerrendako kide da. 
 
Ikusirik zinegotzi kargua hutsa bete behar duen pertsona ukoa aurkeztutakoaren 
zerrenda bereko hurrengo Ainhoa Landaberea Torremocha andrea dela. 
 
Azaroaren 28ko Toki Erakundeetako Antolamendu, Funtzionamendu eta Araubidearen 
Erregelamendua onartzen duen 2568/1986 Errege Dekretuaren 9.4 eta 40 artikuluetan 
jasotakoarekin bat, eta Hauteskunde Orokorreko Araubideari buruzko ekainaren 19ko 
5/1985 Lege Organikoaren 182, 196 eta 198 artikuluek agintzen dutenari jarraiki, Udal 
honetako Bitarteko Idazkari Kontuhartzaileak egindako txostenean jasotzen den bezala, 
Udalbatzak, 
 

ERABAKI HAUEK HARTU BEHAR DITU 
  
LEHENENGOA. Maria Pilar Legarra Cortajarena andreak udal honetako Alkate – 
Presidentea karguari eta zinegotzi karguari uko egin diela jakitea.  
 
BIGARRENA. Une honetatik aurrera, lehen alkateordea, Larraitz Alkorta Aizpurua 
andrea, jarduneko alkate izango da alkate berria izendatu arte. 
 
HIRUGARRENA. Erabaki honen ziurtagiria bidaltzea Hauteskunde Batzorde Zentralari, 
uko egiteko idazkiaren kopiarekin batera, eta adieraztea Korporazio honen iritziz 
zinegotzi kargua hutsa bete behar duen pertsona ukoa aurkeztutakoaren zerrenda 
bereko hurrengo Ainhoa Landaberea Torremocha andrea dela, eta Batzordeari eskatuko 
zaio dagokion kredentziala bidaltzeko, karguaz jabetu ahali izan dadin. 
 
Maria Pilar Legarra andreak hitza hartu du. 
 

“EGUNON 

2011 ako maiatzak 22, data hau izan zen hain luzea izango zen ibilbidearen 
hasiera. Hauteskunde eguna izan zen hura eta Asteasu Batuz taldeak irabazi 
zituen, lehenengo aldiz aurkezten zen une horretan. 
 
Sorrera ere ez zen erraza izan baina emaitza baloratzeko unean erabat 
aberatsa izan dela esango nuke. Aberatsa ez ezik ohorea da zure herriko 
alkate izatea, ohorea da herritarrengandik gertuen dagoen erakundearen 
buru izatea. Ohorea da lehen emakume izanik ate berriak irekitzea datozen 
belaunaldiei.  
 
Momentu honetan, eta beste asko ahaztu gabe bi pertsona aipatu nahi ditut, 
Txomin eta Joseba, biak zutabe bai hasieran, bai jarraipenean. Nire esker 
berezia luzatu nahi diet gaur, ondoan izan ditudalako.  
 
Hamalau urte pasa dira eta bizitza ez da geldirik egon; gauza asko pasa dira 
urte hauetan, eta denak ez dira errazak izan. Nire familiari begira jarri 
besterik ez det ikusteko hainbat bizipen tokatu zaizkidala, gaixotasuna, 
aitaren heriotza eta pozgarriagoak ere, nire bi biloba txikien jaiotza, Kerar eta 
Mari.  Bizitza beti da gazi gozoa. Bizitzak aurrera egin du nire udal 
eginkizunarekin batera. Gaur amaitzen dira Kale Nagusiatik behera, 
udaletxera oinez hainbat aldiz egin ditudan 240 pausuak.  
 
Eta gazi gozoa egiten ari zait une hau ere; burua eta bihotza ez dira beti 
elkarrekin joaten. Buruak esaten dit, kitto, iritsi da lana uzteko unea, eta 
bihotzak berriz, asmatuko ote dut bizitza geldoago batean? Udalean 
zaudenean, beti zaude pentsatzen zer egin, nola egin, nola hobetu ea…  hori 
amaitu ezina da; orain beste gauza batzuetan pentsatzen hasi beharko det. 
 
Garbi det egindako lanak fruituak izan dituela, eta talde lana izan dela hori 
guztia. Gure balorea izan da sinesgarritasuna, zeren hori ezean nola lortu 
herritarrak proiektu batera batzea. Benetan sinesten dut gure herri giroa 
hobetu dela azken urteotan eta horrengatik bakarrik bada ere merezi izan 
du. Indarra jarri degu parte hartzean, gazteengan, etxebizitzak sustatuz eta 
haurrengan, etorkizun hobeago bat irudikatzen dezaten.   Kaletik ere egin 
behar da herrigintza, eta ondoan ditugun taldeei eta norbanakoei eskerrak 
eman nahi dizkiet ere, festa ingurukoei, auzolanekoei, kultura arlokoei, 
gaztedi eta haurren eremukoei, kulturartekotasunekoei, emakume taldekoei 
eta hainbat ekimenetan eskua bota diguten guztiei.  
 
Nire Alkate ibilbidea da gaur amaitzen dedana, baina jarraituko det herritar 
gisa udalaren ekimenetan parte hartzen. Gobernatzeko ereduak aldatzeko 
garaiak iritsi direla uste det eta modu horizontalago batean egin nahi badegu 
ezin bestekoa da herritarren parte hartzea. 
 
Herritarrei mezu horixe luzatu nahiko nieke, hartzeko ardura eta hartzeko 
parte udal eta herri ekimenetan. Erronka asko ditugu aurrean, mundo trakets 

honetan, eta horiei ezingo diegu aurre hartu banaka. Elkartu gaitezen eta 
emaitzak askoz hobeak izango dira. 
 
Horretan ziur naiz lagun izango duzuela Udala; talde sendoa duzue aurrean, 
eta esku honetan uzten det Udala. Egoera ekonomikoa asko hobetu degu 
urte hauetan, eta lanean jarraituko dutela ziur nago. Hor dezue Pelloren 
lanerako eta antolaketarako griña, Aitorren landaguneko ezagutza eta 
maitasuna, Amaiaren trebezia mundua berdintasunean hitzekin eraldatzeko, 
Xabiren indarra kirola bultzatzeko, Iosu Omeñakaren jakintza teknikoa eta 
eskuzabaltasuna gauzak konpontzeko eta Iosu Arrikarteren ilusioa gaztedia 
eta haurrekin lana egiteko. Orain sartuko da Ainhoa eta ziur nago besteak 
lagunduko dizutela, eginkizun berri hontan. Zurekin berriz, Larraitz, bi urte 
igaro ditugu elkarrekin lanean eta jada ondo ezagutzen duzu udal barruko 
funtzionamendua. Horrek mamuak uxatuko dizkizu zure egin behar berri 
honetan, eta taldea ere alboan izango dezu. Sinestu zure buruan eta egin 
aurrera. Beti pentsatu izan dut aberatsagoa edo jakintsuagoa dela ereduak 
aurrean izatea, kontsejuak edo aholkuak ematea baino, eta espero det 
aurreko ibilbide guzti hau etorkizuneko pausuak emateko lagungarri izatea, 
naiz, noski zuk zure bidea egingo dezun. Beti ondoan izango nauzu.  
 
Eta bukatzeko, eskerrak eman nahi dizkiet 14 urte hauetan ondoan izan 
ditudan zinegotzi guztiei. Mila esker denoi egindako lan desinteresatuagatik, 
eta udalgintzan sartutako ordu guztiengatik. Udal txiki batean denetik egitea 
tokatu zaizue. Baita EAJ taldekoei ere, errespetuzko jarrera azaldu 
duzuelako beti nirekiko, eta hori asko estimatzen dudalako. Baita ere gaur 
gogoan ditut udal langileak, nire lankideak izan eta direnak ia 40 urte 
hauetan. Eskerrak haiei ere, eta gure herri txiki honetan lanean ari diren 
beste inguruko erakundeetako langileei ere. Eskerrak nire familiari ere 
nirekiko izan duzuen pazientziagatik. Zuek ere izan zarete honen parte. 
 
Komunitate izaera batekin sinetsita agurtzen naiz gaur, eta ea posible degun, 
denon arteko lankidetzarekin, gure herria elkartasunean oinarritutako herri 
bat izatea lortzea Jada martxan den Kultur etxe berria izango da horren lehen 
eredu.  
 
Eskerrikasko eta betirarte”.  

 
Larraitz Alkorta Aizpurua andreak, jarduneko alkateak, hitza hartu du. 
 

Egun on. 
 
Hemendik aurrera neri tokatuko zait hitza hartu behar izatea. 
 
Neri pertsonalki eskerrak ematea besterik ez zait ateratzen.Zure ondoan 
azken 6 urte hauetan etxe honen gora beheratan murgiltzen irakatsitako 
guztiagatik. 

Baina gaur, mahai honen inguruan dauden Pello, Aitor, Josu, Amaia, Xabi, 
Iosu eta 14 urte luze hauetan zure ondoan izan dituzun Asteasu Batuzeko 
kide guztiak ahotik hitz egingo det. 
 
Eskerrik beroenak eman nahi dizkizugu herriaren alde egin duzun lan 
guztiagatik, jakin badakigu gaur ez degula alkate arrunta bat agurtzen, guar 
emakumen langile, fin, konprometitu, eta ausart bat goraipatu nahi dugu. 
 
Zorte handia izan du gure herriak uz bezelako emakume bat hainbeste 
urtetan agintean eta bidelagun izatearekin. 
 
Ez naiz asko luzatuko, Pili, zoragarria izan da zure ondoan egoteko aukera 
izatea. 
 
Hemendik aurrera nahiz eta beste modu batean bada ere zuk ereindakoaren 
bidetik jarraituko degu.  
 
Baina, azkenik, badugu opari bat zuretzat. Karguazk jabetzeko Udal Batzan 
egin zenuen bezela, orain ere Udal honetako ohitura jarraituz, aginte makila 
jarri dugu zure eskura. 
 
Hau zure ibilbide luzearen ikur modura, Asteasuko herriari eskaini diozun 
ahalegin, dedikazio eta herritar ororengatik egindako guztiarengatik da. 
 
Maite eta estimatzen zaitugulako,  
 
Zuretzat eta maite dituzun guztientzat onena opa dizugulako,  
 
Izan zaitez zoriontsu, bizitzako etapa berrian, ondo merezia baitezu. 
 
Mila mila esker”.  

 
Mintzaldia amaitu da. 
 
Maria Pilar Legarra andreak eskerrak eman ditu, jasotako hitzengatik, bihotz bihotzez. 
 
Eta aztertu beharreko gai gehiagorik ez zegoenez, Alkate andreak bilkura amaitutzat 
eman du egun bereko 12:20 zirela. Eta aztertutakoa eta erabakitakoa jasota gera dadin 
Akta hau egin dut. Bitarteko Idazkariak. 
 
Asteasun, 2025eko irailaren 20an. 
 
 

Bitarteko Idazkariak 
Jon Gil Beltza 

